Вячеслав Гайзер: «Транспортӧн судзсянлун — экономика сӧвмӧдӧм вылӧ подув» 

Коми Республикаса Юралысь Вячеслав Гайзер гӧгӧрвоӧдіс Россияса Президент Владимир Путинлысь вӧзйӧмъяссӧ, кутшӧмъясӧн шыӧдчис сійӧ странаса Федеральнӧй собрание дорӧ быдвося посланиеӧн. Президентлӧн тӧдчанаджык решениеясын, Коми Республикаса Юралысьлӧн видзӧдлас серти, тайӧ збыльмӧдны инфраструктурнӧй проектъяс, нуӧдны бизнеслы «дӧзьӧр каникулъяс» да сӧвмӧдны монокаръяс.

 «Меным кажитчис Президентлӧн Веськӧдлан котыр дорӧ тшӧктӧм сы йылысь, мый колӧ кад виччысьтӧг вежны инфраструктурнӧй проектъяс дорӧ видзӧдлас, медводз, туй стрӧитӧм серти да ставсӧ, мый сыкӧд йитчӧма. Сы вӧсна, мый стӧч сійӧ — быд ыджыд экономическӧй проект вылӧ подув,  да он кӧ нинӧм веж ӧні, сьӧкыд лоӧ ӧдйӧ водзӧ сӧвмыны. Ми асьным пыр сёрнитам та йылысь, пример пыдди позьӧ босьтны «Белкомур» проект да авиайитӧд сӧвмӧдӧм. И тайӧ ставыс  - Президентлӧн решениеяс нырвизьын: транспортӧн судзсянлун — экономика сӧвмӧдӧм вылӧ подув», - висьталіс Вячеслав Гайзер.

Коми Республикаса Юралысь сідзжӧ ошкис Россияса Президентлысь «Россияӧ бӧр воысь капиталлы амнистияяс» юӧртӧм йылысь решение.

«Босьтны кӧ тӧд вылӧ сійӧ лоӧмторъяссӧ, кутшӧмӧ веськаліс миян бизнес суйӧр сайын, да Президент пасйис тайӧс кыдзи кипрскӧй лоӧмторъясӧн [колян вося — Пасйӧд], санкционнӧйясӧн, - бизнесӧс ас видзан инстинкт отсалас гӧгӧрвоны, мый национальнӧй юрисдикция — миян бизнесменъяслы, кодъяслы суйӧр сайын талун абу ёна бур, капитал видзӧм вылӧ петан туй. Решениеыс, кутшӧмӧс вӧзйӧ Россияса Президент, лоис ас кадӧ, тайӧ сетас позянлун йӧзлы, кодъяс талунӧдз кутшӧмкӧ помка вӧсна полісны Россияын оланпас серти вӧдитчыны асланыс капиталӧн, бӧр воны да инавны сійӧс Россияса экономикаӧ либӧ банкъясӧ. Тайӧ лоӧ ыджыд отсӧгӧн экономика уджтасъяслы, кутшӧмъяс ӧні пӧртсьӧны олӧмӧ. Сідзжӧ вежсьӧмъяс лоасны и дӧзьӧр уджын, сы вӧсна мый тайӧ могыс зэв колана кыдзи ичӧт, сідз и ыджыд бизнеслы. Тайӧ юалӧмсӧ век нин видлалісны делӧвӧй форумъяс вылын, да власьт тайӧс гӧгӧрвоӧ. Сы вӧсна тайӧ решениеыс [«дӧзьӧр каникул» примитӧм - Пасйӧд] воддзаыскӧд йитӧдын [Россияӧ бӧр воысь капиталлы амнистияяс — Пасйӧд] вермас тӧдчымӧн отсавны странаса экономика сӧвмӧдӧмлы», - пасйис республикаса Юралысь.

Таысь кындзи, Вячеслав Гайзер пасйис сэтшӧм вӧзйӧм Владимир Путинлысь, кыдзи вӧдитчыны монокаръясын Ӧдйӧ сӧвмӧдан мутасъяс вежӧртасӧн: «Тайӧ отсалас оз сӧмын аддзыны татшӧм мутасъяссӧ сӧвмӧдӧмын позянлунсӧ, но и збыльмӧдны сійӧс. Ме серти, тайӧ интереснӧй видзӧдлас». 
